
HABBARA TAL-GMIEL TAL-HAJJA

Il-festa li geghdin nic¢c¢elebraw illum, it-Twelid ta’ San Gwann il-Battista, toffrilna I-
opportunita li naghmlu riflessjoni fuq l-esperjenza sabiha li qeghdin tghixu intom, gheziez
koppji, li, misjugin mill-fidi Nisranija taghkom, illum gejtu fis-Santwarju tal-Madonna Ta’
Pinu biex nitolbu 1-barka ta’ Alla kemm fuq it-tarbija li hemm fil-guf taghkom l-ommijiet u
kemm fugkom bhala genituri.

Kif ghamlu 1-hbieb ta’ Elizabetta u Zakkarija li ferhulhom meta semghu li Elizabetta harget
tqila, hekk jien f’isem il-Knisja nifrah maghkom u rrodd hajr lil Alla ghalikom talli 1qajtu li
tikkoperaw mal-Hallieq biex titnissel tarbija ohra. Hija haga tassew pozittiva li fis-socjeta
taghna ghandna koppji mizzewga li huma miftuhin ghall-hajja. It-tnissil ta’ tarbija huwa
misteru kbir. Quddiem dan il-misteru I-bniedem semplicement imil b’reverenza profonda u
staghgib. Huwa minnu li x-xjenza tfissrilna kif isir it-tnissil, imma ma tispjegax ghaliex
f’mument partikulari tal-istorja tinbet hajja umana gdida. Ghalina li nemmnu f’Alla, kull
tnissil ta’ bniedem huwa att ta’ mhabba ta’ Alla. Ma’ kull persuna li titnissel, nara li Alla
ghadu jittama fl-umanita. Nistqarr li gieli bgajt mibluh nara l-kuntentizza ta’ genituri li jkunu
gew mgharrfa li ser ikollhom tarbija. Ftit gimghat ilu kont hawn fis-Santwarju Ta’ Pinu u gejt
wic¢ imb wi¢¢ ma’ koppja b’ghajnejn jixeghlu bil-ferh. Qaluli li darba gew Ta’ Pinu biex
igerru ghax haduha kontra Alla, ghax kienu ilhom jippruvaw biex ikollhom tarbija, imma
kien kollu ta’ xejn; ftit wara dak il-pellegrinagg, l-omm harget tqila! U regghu gew f’riglejn
il-Madonna jirringrazzjawha!

Ghandu jkollna stima kbira lejkom il-genituri li ghaziltu li mhabbitkom twassal ghat-tnissil
ta’ hajja gdida u f’certi kazi tnissil ta’ hajjiet godda, ghax xi drabi n-natura taf tkun generuza
u att wiehed ta’ tnissil jaf jaghti aktar minn hajja wahda. Jien konxju mill-fatt li meta koppja
ssir taf li flok tarbija wahda jkun ser ikollha tewmin, ghall-ewwel tinhasad ghax ma tkunx
telget b’dan il-hsieb, imma mbaghad il-genituri jhaddnu b’ghozza kbira 1-hajjiet kollha
mnissla. Ebda genitur ma jghaddilu minn rasu li f’kaz bhal dan huwa jzomm tarbija u jinsa
lill-ohrajn, ghax jaf li dawk imnissla huma kollha laham minn lahmu u ghadam minn
ghadmu. Fuq kollox jaf li kull hajja umana hija sagra u ma nistghux nilaghbu biha.

Huwa fatt li I-genituri jiddispjacihom gatigh meta tkun in-natura stess li ma zzommx il-hajja
u jkun hemm “korriment”. Xi drabi mhux lakemm issabbar omm li titlef tarbija fil-guf, anki
jekk din it-tarbija tkun ghadha fil-bidu tal-process tat-tnissil. Bhalissa qed insegwi koppja li
wara zmien twil jistennew, l-omm harget tqila. Imma x’aktarx din hija ferha bla temma ghax
it-tobba ma ghandhomx tamiet kbar li t-tarbija ser titwieled. Nixhed jien il-kalvarju li
ghaddejja minnu din il-koppja, partikularment 1-omm, ghax dak li tnissel mhux ser jghix!

Il-grajja ta’ Sant’Elizabetta u San Zakkarija tfakkarni f’dawk il-koppji li ged ihabbtu
wic¢chom mal-problema tal-infertilita. Nifhem il-wegghat u d-dulur ta’ dawn il-koppji, ghax
barra li ma jistghux jaqtghu xewqgathom, iz-zekzik tan-nies inissel fihom sens ta’ ghajb kif
gralha Elizabetta (ara Mt 1:25). Nesprimi l-gratitudni tieghi lejn in-nies tax-xjenza ghall-
impenn taghhom biex fir-rispett tal-principji tal-etika u l-morali jghinu lil dawn il-koppji.
Anzi nappella lix-xjenza biex tkompli taghmel ir-ricerka biex ikun hemm ghajnuna ghal



dawn il-koppji. Peress li llum ghandna diversi twemmin dwar x’inhi I-etika, nirrakkomanda,
partikularment lill-koppji Nsara, biex ifittxu soluzzjonijiet xjentifi¢i mdawla mit-taghlim ta’
Gesu Kristu. Hafna drabi l-ewwel nies li lejhom jirrikorru dawn il-koppji mizzewga mtaqqla
b’din il-problema tal-infertilita huma t-tobba. Ghalhekk naghmel sejha lit-tobba, spe¢jalment
lit-tobba Nsara, biex ikunu huma li jaghtu pariri u soluzzjonijiet li jirrispettaw il-hajja umana
u qatt ma jgieghdu f’riskju l-istess hajja. F’kaz li fil-kuntest pluralista u dommatiku bhal
taghna, it-tobba u l-infermiera Nsara jsibu ruhhom f’qaghdiet ta’ kunflitt mal-principji
taghhom, huma dejjem jistghu jevokaw id-dritt tal-objezzjoni tal-kuxjenza.

L-istess dilemma li semmejt aktar ’il fuq, ta’ dawk il-genituri li jaghlu ghax ikunu tilfu tarbija
mnissla imma ma titwelidx, jghaddu minnha xi whud mill-genituri li jirrikorru ghax-xjenza
biex tghinhom fil-process tat-tnissil. Qed nirreferi ghal dawk il-genituri li fuq parir tan-nies
tax-xjenza jikkoperaw biex jitnisslu aktar minn embrijun wiehed fil-laboratorju, u filwaqt li
whud minn dawn jitqieghdu fil-guf, dawk li jifdal jigu pparkjati fil-freezer. Jien naf b’genituri
li ghamlu dan il-process u ghandhom embrijuni jistennew iffrizati. [llum dawn ghandhom
ghali kbir ghax ihossuhom bhal abbandunaw lil uliedhom! L-omm tghidli li tohlom bihom
imma mhix tara soluzzjoni kif tohrog lil uliedha hajjin minn dan il-habs! Dawn huma
dilemmi psikologic¢i u morali kbar, u nitolbu lil Alla jghinna.

Ghalhekk, bl-intercessjoni tal-Omm taghna, il-Madonna Ta’ Pinu, nitlob il-barka ta’ Alla
fugkom biex filwaqgt li jakkumpanjakom f’dan il-process tat-tqala u jkollkom hlas tajjeb,
jikkonfermakom ukoll fil-fidi taghkom. Minn qalbi nirringrazzjakom, ghax meta narawkom,
timlewna b’hafna tama. Hafna jaghmlu l-kuragg meta jaraw koppji zghar bhalkom li minkejja
l-isfidi li ggib maghha l-hajja, intom flok tinghalqu fikom infuskom, ged tkabbru I-komunita.
Ghalina intom habbara tal-Bxara t-tajba dwar il-hajja umana u I-gmiel tal-hajja tal-familja.
Nirrakkomandalkom: kunu qrib dawk il-koppji 1i geghdin ibatu minhabba l-issue tal-hajja.
Grazzi.



